REZIME RADA

U ovom radu prezentirana su  demogeografska istraživanja na području općine Ilijaš u drugoj polovini XX i prvoj deceniji  XXI stoljeća. Ove promjene su bile  posebno izražene u periodu tokom rata 1992-1995. godine, ali i u postratnom periodu, od 1995. godine do danas. Promjene su jasno vidljive i odnose se na smanjenje ukupnog broja, gustoću i razmještaj stanovništva, prirodno kretanje i migracije, kao i na strukturna obilježja.

Demogeografske promjene na području općine Ilijaš u navedenom periodu nisu do sada značajnije proučavane, pa smo pokušali da na osnovu dostupnih podataka prikažemo demogeografski razvoj, objasnimo uzroke i predvidimo dalji razvoj stanovništva.

U radu su prezentirane opće prirodno-geografske odlike općine Ilijaš budući da je prirodno-geografska osnova uticala na društveno-geografski razvoj općine. Takođe, istraženi su i osnovni historijsko-geografski faktori koji su uticali na prirodno i mehaničko kretanje stanovništva. Pored toga, istražene su i elaborirane demogeografske karakteristike općine Ilijaš s posebnim osvrtom na ukupno, prirodnu dinamiku i mehaničko kretanje stanovništva u periodu  1953-2008. godine. Analizirana su i naselja, promjene u kretanju broja stanovništva po naseljenim mjestima i proces urbanizacije na ovom području. 

S obzirom na složenost predmeta istraživanja, za analizu razvoja stanovništva korištene su statističke metode. Posebno smo koristili komparativnu metodu i to tako što smo poredili kretanje stanovništva općine Ilijaš sa ukupnim kretanjem stanovništva u Bosni i Hercegovini. Osim navedenog, urađena je i projekcija stanovništva primjenom demografske metode trenda. Prilikom prikupljanja informacija koristili smo razne vrste izvora i literature, terenskih istraživanja i internet.
Prostor istraživanja  u ovom radu je područje koje je ova općina zahvatala do 1991. godine.

